
თანამედროვეობის ერთ-ერთ აქტუალური პრობლემა ზღვისპირეთის

სივრცეში ნაპირების წარეცხვა-აბრაზიაა, განპირობებული როგორც ბუნებრივი

პროცესებით, ასევე ანთროპოგენური ზემოქმედბით, რომელიც გამოისახება სანაპირო

ზონის რელიეფის სხვადასხვა სახით და მასშტაბით გარდაქმნაში. ზღვისპირეთის

აბრაზიულ-წარეცხვითი პროცესებისადმი ერთ-ერთი მოწყვლადი რაიონია

კოლხეთის დაბლობის ზღვისპირეთი, რომელიც ტურისტულ-რეკრეაციული

ობიექტების სიმრავლით გამოირჩევა და, შესაბამისად, მაქსიმალურადაა

ათვისებული. უშუალოდ, სანაპირო ზონაში გადის საავტომობილო და სარკინიგზო

გზები, აშენებულია საცხოვრებელი სახლები, სასტუმროები და სხვადასხვა

დანიშნულების ჰიდროსაინჟინრო ობიექტები. სანაპირო ზონაში მიმდინარე ბუნების

ამ უარყოფითი საერთო პროცესების ფონზე ეს ობიექტები ხშირად მაღალი საფრთხის

ქვეშ ექცევიან. ზღვისპირეთის მართვის საკითხები ერთ-ერთ გადაუდებელ

პრობლემად რჩება. 

ჩემი კვლევის ობიექტი არის კოლხეთის დაბლობის სანაპირო ზონის ის

ნაწილი, რომელიც მდ. სუფსას აუზიდან სარფამდე (თურქეთის საზღვარი)

ვრცელდება. აღნიშნული მონაკვეთი ერთ-ერთი „ცხელი წერტილია“ ხმელეთის უკან

დახევის თვასაზრისით. მით უმეტეს, რომ მოსახლეობის მზარდი მოთხოვნილებების

და ბუნებრივი პროცესების გააქტიურების საერთო ფონზე სანაპირო ზონის

დეგრადაცია კიდევ უფრო ინტენსიურ სახეს მიიღებს, რაც აისახება როგორც

ნაპირების წარეცხვის ფართობების ზრდაში, ისე სანაპირო ზონაში არსებული

ინფრასტრუქტურული ობიექტების მდგრადობის შესუსტებაში. ამ მხრივ მეტად

სამწუხაროა, რომ ბოლო წლებში ამ კუთხით ინტენსიური კვლევები აღარ

მიმდინარეობს, ამიტომ გადაუდებელ საჭიროებას წარმოადგენს კვლევების

განახლება თანამედროვე და მეცნიერულად დასაბუთებული მეთოდების

გამოყენებით.


